
ВОВЕД

I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИТЕ ЗА ДОНЕСУВАЊЕ НА ЗАКОНОТ

Законот за јавните набавки („Службен весник на Република Македонија“ бр. 136/07, 130/08, 97/10, 53/11, 185/11, 15/13 и 148/13) започна да се применува од 1 јануари 2008 година. Во периодот на негова примена беа донесени повеќе измени и дополнувања со кои се извршија низа на прилагодувања и подобрувања на законскиот текст, а се воведоа и одредени новини согласно со политиките на Владата на Република Македонија.
Со овој предлог на закон се утврдуваат дополнителни услови за именување на директорот на Бирото за јавни набавки, претседателот и членовите на Државната комисија за жалби по јавни набавки и на членовите на Советот за јавни набавки.

II. ЦЕЛИ, НАЧЕЛА И ОСНОВНИ РЕШЕНИЈА

Предложените измени и дополнувања на Законот за јавните набавки имаат за цел да предвидат дополнителни услови, како и обврска за објавување на јавен конкурс за именување на директор на Бирото за јавни набавки, претседател и членови на Државната комисија за жалби по јавни набавки и членови на Советот за јавни набавки. Конкретно, се предлагаат следниве дополнителни услови:
· Обврска за објавување на јавен конкурс во најмалку два дневни весници,
· Работно искуство на кандидатите за фунционер од најмалку пет години,
· Положен испит за познавање на англиски јазик во последните пет години, и тоа: ТОЕФЛ (најмалку 74 бодови), ИЕЛТС (најмалку 6 бодови), ТОЛЕС (основно познавање), ИЛЕК (најмалку Б2 ниво) или Кембриџ сертификат  (Најмалку Б1 ниво).
· Положен психолошки тест и тест за интегритет на кандидатот. 
III. ОЦЕНКА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОНОТ ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА

Предлогот на Законот за изменување и дополнување на Законот за јавните набавки нема да има фискални импликации врз Буџетот на Република Македонија. Во прилог на материјалот е содржан образец на фискални импликации. 

IV. ПРОЦЕНКА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИНОТ НА НИВНОТО ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

За спроведувањето на Предлогот на Законот за изменување и дополнување на Законот за јавните набавки не е потребно да се обезбедат дополнителни финансиски средства од Буџетот на РМ.
ПРЕДЛОГ НА ЗАКОН ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА ЈАВНИТЕ НАБАВКИ
Член 1

Во членот 13 од Законот за јавните набавки („Службен весник на Република Македонија“ број 136/07, 130/08, 97/10, 53/11, 185/11, 15/13 и 148/13) ставот (2) се менува и гласи:

„Директорот го именува Владата за период од четири години по пат на јавен конкурс кој се објавува во најмалку два дневни весници.“.


Ставот (3) се менува и гласи:

„За директор на Бирото се именува лице коe:

· е државјанин на Република Македонија;

· има стекнати најмалку 300 кредити според ЕКТС или завршен VII/1 степен образование од областа на правото или економијата;
· има работно искуство од областа на јавните набавки од најмалку пет години;

· има положено психолошки тест и тест за интегритет и

· поседува еден од следните меѓународно признати сертификати за познавање на англиски јазик не постар од пет години: ТОЕФЕЛ (TOEFL) со најмалку 74 бода, ИЕЛТС (IELTS) со најмалку 6 бода, ТОЛЕС (TOLES) со основно познавање, ИЛЕК (ILEC) со најмалку Б2 ниво или Кембриџ сертификат со најмалку Б1 ниво.“. 
Во ставот (4) зборовите „Директорот може да биде разрешен“ се заменуваат со зборовите „Владата може да го разреши директорот“.
Член 2


Во членот 14 ставот (6) по зборот „конкурс“ се додаваат зборовите „кој се објавува во најмалку два дневни весници“.

Ставот (7) се менува и гласи:

„За член на Советот се именува лице кое:

·  е државјанин на Република Македонија;

· има стекнати најмалку 300 кредити според ЕКТС или завршен VII/1 степен образование;

· има работно искуство од областа на јавните набавки од најмалку пет години;

· има положено психолошки тест и тест за интегритет и

· поседува еден од следните меѓународно признати сертификати за познавање на англиски јазик не постар од пет години: ТОЕФЕЛ (TOEFL) со најмалку 74 бода, ИЕЛТС (IELTS) со најмалку 6 бода, ТОЛЕС (TOLES) со основно познавање, ИЛЕК (ILEC) со најмалку Б2 ниво или Кембриџ сертификат со најмалку Б1 ниво.“.
Член 3

Во член 202 ставот (2) по зборот „конкурс“ се додаваат зборовите „кој се објавува во најмалку два дневни весници“.


Ставот (4) се менува и гласи:

„За член на Државната комисија се именува лице кое:

·  е државјанин на Република Македонија;

· има стекнати најмалку 300 кредити според ЕКТС или завршен VII/1 степен образование од областа на правото;

· има работно искуство од областа на јавните набавки од најмалку пет години;

· има положено психолошки тест и тест за интегритет и

· поседува еден од следните меѓународно признати сертификати за познавање на англиски јазик не постар од пет години: ТОЕФЕЛ (TOEFL) со најмалку 74 бода, ИЕЛТС (IELTS) со најмалку 6 бода, ТОЛЕС (TOLES) со основно познавање, ИЛЕК (ILEC) со најмалку Б2 ниво или Кембриџ сертификат со најмалку Б1 ниво.“.
Ставот (5) се менува и гласи:

„За претседател на Државната комисија се именува лице кое:

·  е државјанин на Република Македонија;

· има стекнати најмалку 300 кредити според ЕКТС или завршен VII/1 степен образование од областа на правото;

· има положено правосуден испит;

· има работно искуство на правни работи од најмалку седум години;

· има положено психолошки тест и тест за интегритет и

· поседува еден од следните меѓународно признати сертификати за познавање на англиски јазик не постар од пет години: ТОЕФЕЛ (TOEFL) со најмалку 74 бода, ИЕЛТС (IELTS) со најмалку 6 бода, ТОЛЕС (TOLES) со основно познавање, ИЛЕК (ILEC) со најмалку Б2 ниво или Кембриџ сертификат со најмалку Б1 ниво.“.

Член 4

Директорот на Бирото за јавни набавки, членовите на Советот за јавни набавки и претседателот и членовите на Државната комисија за жалби по јавни набавки именувани пред влегувањето во сила на овој закон продолжуваат да ја извршуваат функцијата до истекот на мандатот за кој се избрани.

Член 5


Овој закон влегува во сила осмиот ден од денот на објавувањето во “Службен весник на Република Македонија”, а ќе започне да се применува една година од денот на неговото влегување во сила, освен обврската за поседување на меѓународно признат сертификат за познавање на англиски јазик која ќе започне да се применува две години од денот на неговото влегување во сила. 

ОБРАЗЛОЖЕНИЕ НА ПРЕДЛОГ ЗАКОНОТ ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА ЈАВНИТЕ НАБАВКИ
I. ОБЈАСНУВАЊЕ НА СОДРЖИНАТА НА ОДРЕДБИТЕ НА ПРЕДЛОГ ЗАКОНОТ
Со членот 1 од Законот за изменување и дополнување на Законот за јавните набавки се интервенира во условите и начинот на именување на директор на Бирото за јавни набавки во членот 13 од Законот за јавните набавки со предвидување на дополнителни услови за транспарентност бидејќи Владата ќе има обврска да распише јавен конкурс во најмалку два дневни весници. Исто така, се предвидени и дополнителни услови во однос на познавањето англиски јазик и полагањето тест за интегритет и психолошки тест.

Со членот 2 од Законот за изменување и дополнување на Законот за јавните набавки се интервенира во условите и начинот на именување на членови на Советот за јавни набавки во членот 14 од Законот за јавните набавки со предвидување на дополнителни услови во однос на познавањето англиски јазик и полагањето тест за интегритет и психолошки тест. Исто така, се конкретизира дека јавниот конкурс треба да се објави во најмалку два дневни весници.
Со членот 3 од Законот за изменување и дополнување на Законот за јавните набавки се интервенира во условите и начинот на именување на претседател и членови на Државната комисија за жалби по јавни набавки во членот 202 од Законот за јавните набавки со предвидување обврска за објавување на јавниот конкурс во најмалку два дневни весници, како и дополнителни услови. Конкретно, кај членовите на Државната комисија се зголемува потребното искуство од три на пет години во областа на јавните набавки, додека кај претседателот на Државната комисија, потребното искуство се зголемува на седум години. И тука е предвидена обврска за познавање англиски јазик и полагање психолошки тест и тест за интегритет.

Со членот 4 е предвидена преодна одредба за постојните функционери, додека членот 5 претставува завршна одредба во која се уредува влегувањето во сила на законот и отпочнувањето со примена на истиот.

II. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ
Триете материјални одредби во членовите 1, 2 и 3 се поврзани од причина што целта на трите одредби е да се воведат воедначени обврски за кандидатите кои претендираат за вршење на една од предвидените функции во однос на познавањето англиски јазик и полагањето психолошки тест и тест за интегритет. 

III. ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА
Се очекува предложените решенија да придонесат кон именување функционери на транспарентен начин, кои ќе имаат професионалност и интегритет да ја вршат функацијата за која се именувани.
Tекст на одредбите на Законот за јавните набавки кои се изменуваат, односно дополнуваат
Член 13

(1) Со работата на Бирото раководи директор кој го претставува Бирото, организира и обезбедува законито и ефикасно вршење на работите и задачите и презема мерки во надлежност на Бирото согласно со закон.

(2) Директорот го именува и разрешува Владата на предлог на министерот за финансии за период од четири години.

(3) Директорот на Бирото треба да има високо образование од областа на правото или економијата и работно искуство од најмалку пет години.

(4) Директорот може да биде разрешен и пред завршувањето на периодот од ставот (2) на овој член доколку не работи согласно со овој закон и други закони, поднесе оставка или покаже незадоволителни резултати во работењето. 

Член 14

 (1) Бирото ги врши следниве работи:
· иницира предлози за донесување на законски и други акти од областа на јавните набавки до министерот за финансии,

· го следи и анализира спроведувањето на законот и другите прописи за јавни набавки, функционирањето на системот на јавните набавки и иницира промени за подобрување на системот на јавните набавки,

· дава мислења во врска со одредбите и примената на овој закон,

· обезбедува совети и дава помош на договорните органи и економските оператори,

· подготвува модели на тендерска документација и модели на формулари за постапките регулирани со овој закон,

· води единствена евиденција на договорите за јавни набавки и истата ја одржува и ажурира и ја прави достапна до јавноста преку ЕСЈН,

· го следи навременото доставување на податоци и оневозможува користење на ЕСЈН на корисниците кои не ги почитуваат своите обврски во однос на користењето на ЕСЈН,

· презакажува електронска аукција во случај на техничка грешка, пад на ЕСЈН и по одлука на Државната комисија за жалби по јавни набавки,

· ги анализира образложенијата за неспроведување на електронска аукција согласно со членот 123 од овој закон и доколку истите не се основани му укажува на договорниот орган за сторениот пропуст,

· предлага кодекс на однесување при спроведување на јавните набавки кој го донесува министерот за финансии,
· прибира, ги обработува и анализира податоците за јавни набавки и подготвува статистички извештаи,

· за констатираните неправилности од добиените известувања веднаш ги информира договорните органи, а по потреба и надлежните органи,

· утврдува минимални услови за професионалните квалификации за лицата кои вршат стручни работи за јавните набавки,

· организира и врши обука за едукација на службеници и на други стручни лица во врска со јавните набавки,

· управува и оперира со својата веб страница и Електронскиот систем за јавни набавки (во натамошниот текст: ЕСЈН),

· изготвува инструкции како интерни упатства за подготовка и спроведување на едукацијата за јавни набавки и обуката за обучувачи за јавни набавки кои се објавуваат на неговата веб страница,

· задолжително ја отстранува објавената негативна референца на економски оператор врз основа на одлука на надлежен орган, спогодба со својство на извршна исправа помеѓу договорниот орган и носителот на набавка или на барање на договорниот орган придружено со изјава од лицето кое ја издало негативната референца дадена пред надлежен орган за сторена техничка грешка,

· ги анализира образложенијата за неприкачување на тендерска документација на огласот за јавна набавка согласно со членот 37 став (2) од овој закон и доколку истите не се основани му укажува на договорниот орган за сторениот пропуст,

· соработува со меѓународните институции и други странски субјекти за работите поврзани со развојот на системот на јавните набавки,

· остварува меѓународна соработка во врска со системот на јавните набавки и ја планира и ја координира странската техничка помош на полето на јавните набавки,

· поднесува годишен извештај до Владата за неговите активности во функционирањето на системот на јавните набавки,

· дава упатства и изготвува прирачници и коментари на правилата за јавни набавки и издава електронски билтен и

· врши други работи утврдени со овој закон.

(2) Статистичките извештаи од ставот (1) алинеја 7 на овој член содржат податоци кои се однесуваат на:

· број и вредност на склучените договори,

· категоризација на договорите по видови на спроведени постапки, по предмет на договорот и по земјата каде што е седиштето на носителот на набавката и

· број и вредност на склучените договори и условите предвидени со овој закон кои го оправдуваат изборот на постапката со преговарање со и без претходно објавување на оглас.

(3) Бирото соработува со договорните органи од членот 4 на овој закон и со трговските друштва, професионални институции за истражување, здруженија или со експерти за одделни области, во врска со јавните набавки.

(4) За решавање по барањата за добивање согласност одлучува Совет за јавни набавки (во натамошниот текст: Совет) во рамки на Бирото.

(5) Советот се состои од пет члена кои одлучуваат исклучиво по барањата за добивање согласност. Членовите од своите редови избираат претседател.

(6) Членовите на Советот ги именува Владата по пат на јавен конкурс за период од четири години со право на повторен избор. Советот за својата работа одговара пред Владата.

(7) За член на Советот се именува лице кое е државјанин на Република Македонија, има најмалку три години искуство во областа на јавните набавки и има завршено високо образование.

(8) Владата го разрешува членот на Советот пред истекот на мандатот, ако:
· тоа сам го побара,

· трајно ја загуби способноста за вршење на функцијата, што го утврдува Владата,

· е осуден со правосилна судска пресуда за кривично дело на безусловна казна затвор од најмалку шест месеца,

· ги исполни условите за старосна пензија,

· врши работи кои се неспоиви со функцијата член на Советот или

· настапи смрт на членот на Советот.

(9) Владата започнува постапка за именување членови на Советот најмалку три месеци пред истекот на нивниот мандат. Постапката за именување треба да заврши најмалку 30 дена пред редовниот истек на мандатот на членовите.

(10) Членовите на Советот не можат да бидат членови во органи и тела кои ги избира или именува Собранието на Република Македонија или Владата.

(11) Начинот на работењето и одлучувањето на Советот се уредува со деловник кој го носи министерот за финансии. 

(12) Барањето за добивање согласност од член 5 во новиот став (7), член 8 во новиот член 36-а ставовите (1) и (2) и член 22 ставот (3) од овој закон, особено содржи:
· правен основ за видот на согласност што се бара,

· опис на предметот на набавка и проценета вредност,

· образложение за причините за користење на предметните критериуми, барања или услови,

· записник од спроведениот технички дијалог во случаите каде што неговото спроведување е задолжително согласно со овој закон,

· извештај за потребата од обезбедување на согласност и

· други податоци што договорниот орган ги смета за корисни.    

(13) Во прилог на писменото барање, договорниот орган ја доставува тендерската документација која планира да ја користи во постапката за доделување договор за јавна набавка.

(14) Советот може да побара од договорниот орган да достави дополнителна документација или дополнение на образложението.

(15) Советот ќе одговори на барањето во рок од десет работни дена од денот на прием на истото без оглед дали е побарана дополнителна документација или дополнение на образложението.

(16) По исклучок на ставот (15) од овој член, Советот може да го продолжи рокот за одговор на барањето за дополнителни пет работни дена во случај кога проценетата вредност на предметот на договорот за јавна набавка е над 500.000 евра во денарска противвредност, без вклучен ДДВ, за што го известува договорниот орган во рок од три работни дена од денот на добивање на барањето. 

(17) Советот одлучува по барањето со решение против кое договорниот орган има право на жалба до Државната комисија за жалби по јавни набавки без надоместок, во рок од 5 дена од денот на добивање на решението во постапка на правна заштита согласно со овој закон. Се забранува секој облик на влијание врз донесувањето на решенијата на Советот, а особено секоја злоупотреба на јавните овластувања заради влијание на текот и исходот на одлучувањето.

(18) Ако Советот одлучи да не даде согласност, договорниот орган не смее да го објави огласот за јавна набавка, во спротивно ќе се смета дека не е спроведена постапка за доделување договор за јавна набавка согласно со овој закон.

(19) Ако Советот не одговори на барањето во рокот од ставот (15), односно дополнителниот рок од ставот (16) на овој член, ќе се смета дека дал согласност.

(20) При одлучување за давање согласност, Советот вклучува најмалку три стручни лица од Регистарот на стручни лица од соодветната област по случаен електронски избор.

(21) Стручното лице е должно да го разгледа материјалот и да достави свое мислење во рок од три работни дена од денот на добивање на материјалот, освен во случаите од ставот (16) на овој закон, кога рокот може да се продолжи за дополнителни три работни дена.

(22) Во прилог на своето мислење, стручното лице доставува изјава под целосна морална, материјална и кривична одговорност дека мислењето е изработено стручно и совесно, во согласност со правилата на науката и струката, етичките норми и професионалните стандарди и дека нема да учествува, директно или индиректно, во постапката за доделување договор за јавна набавка која е предмет на барањето за добивање согласност.

(23) Стручното лице не смее да учествува, директно или индиректно, ниту да влијае врз договорниот орган во постапката за доделување договор за јавна набавка за која дало свое мислење при одлучувањето на Советот. 

(24) Советот ги зема предвид мислењата на стручните лица при одлучувањето за давање согласност и истите се составен дел на решението, а доколку стручното лице не достави мислење во рамки на законски утврдениот рок, Советот ќе одлучи без неговото мислење.

(25) Стручните лица имаат право на надоместок за даденото стручно мислење кој е на товар на договорниот орган што го поднел барањето за согласност во износ кој се утврдува со тарифник што го донесува министерот за финансии.

(26) Висината на надоместокот во тарифникот од ставот (25) на овој член се утврдува според видот на постапката, проценетата вредност на договорот и неговата сложеност, како и потребното време за прибирање на податоци и изработка на мислењето. 

(27) Начинот на вклучување и работа на стручните лица во работата на Советот при одлучување за давање согласност поблиску се утврдува со правилник кој го донесува  министерот за финансии.

(28) Советот воспоставува и води електронски Регистар на стручни лица кои му помагаат при одлучувањето за давање согласност.

(29) Советот објавува јавен повик во кој се утврдуваат областите на специјализација, условите за избор, начинот на поднесување на пријавите, потребната документација за докажување на исполнетоста на условите за избор и други елементи кои ги утврдува Советот.

(30) Запишување во Регистарот на стручни лица се врши врз основа  на поднесено писмено барање до Советот кон кое се приложуваат и докази за исполнување на општите услови утврдени во ставот (31) на овој член како и посебните услови дефинирани во јавниот повик.

(31) За да се запише во Регистарот на стручни лица, лицето треба да ги исполнува следниве општи услови:
· да има најмалку високо образование од соодветната област (диплома со завршено четиригодишно високо образование или диплома со 300 кредити според европскиот кредит – трансфер систем),

· со правосилна одлука да не му е изречена забрана за вршење професија, дејност или должност се додека траат последиците од забраната и

· да има најмалку пет години работно искуство во соодветната област за која е поднесено барањето. 

(32) Стручните лица се запишуваат во Регистарот на стручни лица по области на специјализација кои ќе ги утврди Советот. Едно лице може да биде запишано во Регистарот на стручни лица во повеќе области на специјализација за кое има поднесено барање и ги исполнува условите согласно овој член. 

(33) Советот ќе го избрише лицето од Регистарот на стручни лица доколку:
· тоа само го побара,

· двапати по ред даде нестручно мислење, односно истото го изготви спротивно на правилата на науката и струката, професионалните стандарди и прописите за спречување судир на интереси,

· лицето одбие да учествува во работата без оправдани и соодветно документирани причини,  иако за тоа било уредно покането од страна на Советот,

· лицето не достави мислење по добиените материјали во рокот од ставот (21) на овој член или

· поради смрт на лицето. 

(34) Начинот на водење на Регистарот на запишување и бришење на стручните лица се утврдува со правилник кој го донесува министерот за финансии.

(35) Советот за своето работење поднесува годишен извештај до Владата.
Член 202

(1) Државната комисија е составена од претседател и четири члена кои функцијата ја извршуваат професионално.

(2) Претседателот и членовите на Државната комисија ги именува по пат на јавен конкурс и ги разрешува Собранието на Република Македонија на предлог на Комисијата за прашања на изборите и именувањата на Собранието на Република Македонија.

(3) Претседателот и членовите на Државната комисија се именуваат за период од пет години со право на повторен избор.

(4) За член на Државната комисија се именува лице кое е државјанин на Република Mакедонија, дипломиран правник и има најмалку три години искуство во областа на јавните набавки.

(5) За претседател на Државната комисија се именува лице кое е дипломиран правник, има положен правосуден испит и најмалку пет години работно искуство на правни работи.

(6) Членовите на Државната комисија од своите редови избираат заменик- претседател.

(7) Претседателот и членовите на Државната комисија не можат да бидат членови во органи и тела кои ги избира или именува Собранието на Република Македонија или Владата.

